Ffydd Abraham
Darlleniad: Hebreaid 11:8-10
Ffydd Abraham wnaeth iddo wrando ar Dduw. Roedd Duw yn ei alw i adael ei gartref a mynd i wlad y byddai’n ei derbyn yn etifeddiaeth yn nes ymlaen. Ond pan aeth oddi cartref doedd e ddim yn gwybod ble roedd yn mynd! 9 A phan gyrhaeddodd y wlad roedd Duw wedi ei haddo iddo, ei ffydd wnaeth iddo aros yno. Roedd fel ymwelydd mewn gwlad dramor, yn byw mewn pebyll. (Ac Isaac a Jacob yr un fath, gan fod Duw wedi rhoi’r un addewid iddyn nhw hefyd.) 10 Roedd Abraham yn edrych ymlaen at fyw yn y ddinas roedd Duw wedi ei chynllunio a'i hadeiladu, sef y ddinas sy’n aros am byth.
Cafodd Abraham alwad arbennig gan Dduw ac mae Steffan (y merthyr Cristnogol cyntaf) yn disgrifio be ddigwyddodd yn Actau 7:2-3,

Roedd y Duw gogoneddus wedi ymddangos i Abraham ein tad ni pan oedd e'n dal i fyw yn Mesopotamia – cyn iddo symud i Haran hyd yn oed. 3 ‘Dw i am i ti adael dy wlad a'th bobl,’ meddai Duw wrtho, ‘a mynd i ble bydda i'n ei ddangos i ti.’
Does neb yn gwybod pam fod Duw wedi dewis Abraham. Beth sy’n bwysig ydy bod Duw wedi galw, a bod Abraham wedi ymateb. Mae Steffan yn siarad am y Duw gogoneddus, roedd y Duw gogoneddus yma’n siarad â phechaduriaid filoedd o flynyddoedd yn ôl, ac mae’n dal i wneud hynny heddiw. Mae Duw’n dal i alw pobl i gredu ynddo a’i ddilyn.

Roedd galwad Duw i Abraham yn golygu bod rhaid iddo adael ei wlad a’i bobl. Mewn ffordd roedd rhaid iddo droi cefn ar ei hen fywyd. Felly hefyd mae galwad Duw’n effeithio ar bobl heddiw. Rhaid troi cefn ar bopeth sy’n groes i ewyllys Duw, a phopeth sy’n groes i broffes o ffydd yn Iesu Grist. Rhaid gadael yr hen fywyd cyfforddus a throedio llwybr newydd wrth ddilyn Iesu.

Nid mynd ar daith am ddeg milltir ac yna troi’n ôl wnaeth Abraham. Ar ôl cyrraedd y wlad roedd Duw wedi ei haddo ar ei gyfer, ei ffydd wnaeth iddo aros yno. Rhaid cael ffydd i gredu bod addewidion Duw yn mynd i gael eu cyflawni.
Roedd Abraham yn, ‘edrych ymlaen at fyw yn y ddinas roedd Duw wedi ei chynllunio a'i hadeiladu, sef y ddinas sy’n aros am byth.’  Dylai Cristnogion hefyd sylweddoli beth sydd o’u blaenau. Mae Duw’n ffyddlon i’w air, nid yw Duw’n gelwyddog. Mae dinas sy’n aros am byth, sef y nefoedd, yn barod ar gyfer Cristnogion.
Mae’r TN yn ein dysgu ni os dyn ni’n cael ein galw, ac yn dod i gredu trwy ffydd yn Iesu...

16(fod yr).. Ysbryd yn dangos yn glir i ni ein bod ni'n blant i Dduw. 17 Ac os dyn ni’n blant iddo, byddwn ninnau hefyd yn derbyn yr holl bethau da mae’n ei roi i’w fab y Meseia. Ond cofiwch wedyn, os dyn ni’n cael rhannu yn ei ysblander mae’n rhaid i ni fod yn barod i ddioddef gydag e hefyd. (Rhuf.8:16-17)
Doedd y tir ddim ar gael i Abraham ar unwaith. Roedd rhaid aros amdano, ond roedd yr addewid yn sicr.  Pan gychwynnodd Abraham ar ei daith, ‘ doedd e ddim yn gwybod ble roedd yn mynd!’  Roedd ganddo etifeddiaeth oddi wrth Dduw yn aros amdano. Doedd o ddim yn gwybod ym mhle na phryd, na faint o dreialon oedd yn ei wynebu cyn y cai’r etifeddiaeth honno, ond fe aeth ymlaen ar ei daith! 

Mae’r bywyd Cristnogol yn debyg iawn i daith Abraham. Dyn ni’n gorfod cerdded drwy ffydd, yn rhan o eglwys Dduw, gyda brodyr a chwiorydd yng Nghrist sy’n rhannu’r un ffydd â ni, gyda’r wobr o fywyd am byth yn y nefoedd o’n blaenau. Dyn ni ddim yn gwybod beth sydd am ddigwydd i ni ar daith bywyd; fel Abraham, yr unig beth allwn ni wneud ydy credu drwy ffydd yn addewidion Duw. 
Diolchwn fod Duw yn ffyddlon i’w Air, ac y gallwn ni ddod a’n problemau a’n hofnau i gyd ato mewn gweddi. 

Amen.
[image: image1.jpg]- beibl.net



 Euryn Ellis Roberts

[image: image1.jpg]